Liturgiae Propriae

ad Dies quosdam

Feria Quarta Cinerum

Hoc die, Celebrans liturgiam incipit cum Salutatione et Collecta diei.

Oremus.

Omnipotens aeterne Deus, qui nihil odisti eorum quae fecisti, et remittis omnibus paenitentibus: crea in nobis cor contritum, ut digne peccata nostra defleamus, et agnoscamus iniquitates nostras, et a te Deo omnis misericordiae perfectam peccatorum remissionem consequamur; per Dominum nostrum Iesum Christum, qui tecum vivit et regnat in unitate Spiritus Sancti, Deus, per omnia saecula saeculorum. Amen.
Lectio ex Vetere Testamento   Ioel 2:1-2, 12-17,  vel Is 58:1-12

Psalmus   103, Benedic, anima mea,  vel 103:8-14, Miserator et misericors [Vulgata 102]

Epistola   2 Cor 5:20b-6:10

Evangelium   Matt 6:1-6, 16-21

Post Sermonem, omnes surgunt, et Celebrans vel Minister designatus populum invitat ad observationem sanctae Quadragesimae, dicens

Carissima Plebs Dei: Christiani pristini magna cum devotione observaverunt dies passionis Domini nostri et resurrectionis, et Ecclesia cum tempore paenitentiae et ieiunii se parare coepit. In hoc tempore Quadragesima apellato illi ad fidem conversi parabantur ad Sanctum Baptisma atque illi, propter peccata manifesta, disiuncti a corpore fidelium reconciliabantur per paenitentiam et veniam, et deinde ad communionem Ecclesiae restituti sunt. Quare cuncta congregatio commonita est de nuntio veniae absolutionisque qui in Evangelio Salvatoris nostri annuntiatur, et de necessitate perpetua Christianis renovare paenitentiam et fidem suam.

Vos, igitur, invito in nomine Ecclesiae, ad observandum sanctam Quadragesimam, per conscientiae investigationem et paenitentiam; per orationem, ieiunium, et abstinentiam; et per legendum et contemplandum Verbum Dei sanctum. Et, pro recta inceptione paenitentiae, et pro signo naturae mortalis nostrae, flectamus genua coram Domino, factore nostri ac redemptore.

Omnibus genuflectentibus, silentium paulisper observatur.

Si cineres imposituri sunt, Celebrans orationem sequentem dicit

Omnipotens Deus, qui nos creasti ex pulvere terrae: Concede propitius ut hi cineres fiant nobis signum nostrae mortalitatis et paenitentiae, ad monendum ut per munus tuum solum donemur vita aeterna; per Iesum Christum Salvatorem nostrum. Amen.

Cineres imponuntur cum verbis sequentibus

Memento quia pulvis es, et in pulverem reverteris.

Deinde Psalmus sequens canitur vel dicitur

Psalmus 51 [Vulgata 50]   Miserere mei, Deus
Miserere mei, Deus, secundum magnam misericordiam tuam; *

   et secundum multidinem miserationum tuarum

   dele iniquitatem meam.

Amplius lava me ab iniquitate mea *

   et a peccato meo munda me.

Quoniam iniquitatem meam ego cognosco, *

   et peccatum meum contra me est semper.

Tibi soli peccavi *

   et malum coram te feci.

Ut iustificeris in sermonibus tuis *

   et vincas cum iudicaris.

Ecce enim in iniquitatibus conceptus sum, *

   et in peccatis concepit me mater mea.

Ecce enim veritatem dilexisti; *

   incerta et occulta sapientiae tuae manifestasti mihi.

Asparges me hysopo et mundabor; *

   lavabis me et super nivem dealbabor.

Auditui meo dabis gaudium et laetitiam; *

   exultabunt ossa humiliata.

Averte faciem tuam a peccatis meis *

   et omnes iniquitates meas dele.

Cor mundum crea in me, Deus, *

   et spiritum rectum innova in visceribus meis.

Ne proicias me a facie tua *

   et Spiritum Sanctum tuum ne auferas a me.

Redde mihi laetitiam salutaris tui *

   et Spiritu principali confirma me.

Docebo iniquos vias tuas *

   et impii ad te convertentur.

Libera me de sanguinibus, Deus, *

   Deus salutis meae,

   exultabit lingua mea iustitiam tuam.

Domine, labia mea aperies *

   et os meum annuntiabit laudem tuam.

Quoniam si voluisses sacrifium dedissem utique; *

   holocaustis non delectaberis.

Sacrificium Deo spiritus contribulatus; *

   cor contritum et humilatum Deus non spernet.

Litania Paenitentiae

Celebrans et Populus, genibus flexis, una dicunt

Sanctissime et misericors Pater:

Confitemur tibi et invicem,

et cunctae communioni sanctorum

in caelo et in terra,

quia peccavimus nimis nostra culpa

cogitatione, verbo, et facto;

opere et omissione.

Celebrans pergit

Non dileximus te ex toto corde nostro, ex tota mente nostra, et ex tota virtute nostra. Neque dileximus proximos nostros sicut nos ipsos. Non condonavimus aliis, sicut nos veniam accepimus.

Domine, miserere nobis.

Non audivimus vocationem tuam ad ministrandum, sicut Christus nos ministravit. Non fideles fuimus ad sensus Christi. Contristavimus Spiritum Sanctum tuum.

Domine, miserere nobis.

Confitemur tibi, Domine, omnem infidelitatem praeteritam: superbiam, dissimulationem, et impatientiam in vitis nostris,

Tibi, Domine, confitemur.

Cupiditatem nostram et intemperantiam, et abusum nostrum aliorum,

Tibi, Domine, confitemur.

Neglegentiam nostram in oratione et cultu, et delictum nostrum in non commendando fidem quae est in nobis,

Tibi, Domine, confitemur.

Suscipe, Domine, paenitentiam nostram pro iniuriis quas fecimus: pro caecitate nostra ad humanam inopiam et dolorem, et pro neglegentia nostra ad iniustitiam et atrocitatem,

Suscipe, Domine, paenitentiam nostram.

Pro omnibus falsis iudiciis, immisericordibus cogitationibus ad proximos nostros, et pro praeiudicio et contemptu ad alienos,

Suscipe, Domine, paenitentiam nostram.

Pro dissipatione et contaminatione creationis tuae, et negligentia de venturis,

Suscipe, Domine, paenitentiam nostram.

Converte nos, Deus salutum nostrarum, et averte iram tuam a nobis;

Benigne audi nos, quoniam est magna misericordia tua.

Imple in nobis opus salutis,

Ut annuntiemus in mundo gloriam tuam.

Per crucem et passionem Filii tui Domini nostri,

Confer nos cum omnibus sanctis ad gaudium resurrectionis eius.

Episcopus, si adsit, vel Presbyter, surgit et, adversus Populum, pronuntiat

Omnipotens Deus, Pater Domini nostri Iesu Christi, qui non vult mortem peccatoris, sed potius ut recedat a malis suis moribus et vivat; deditque potestatem suis ministris, imo praecipit, ut populo suo paenitenti absolutionem remissionemque peccatorum suorum plane annuntiarent, ipse singulis vere paenitentibus, et sacrosancto Evangelio haud ficte credentibus, condonat, eosque certissime absolvit.

Rogamus ergo, ut ille nobis veram paenitentiam largiatur, Sanctumque suum Spiritum impartiat, ut quod hoc tempore agimus, id illi totum placeat: et reliqua etiam nostra vita, adeo pura sit in hoc mundo, et sancta, ut in futuro gaudium consequamur aeternum; per Iesum Christum Dominum nostrum. Amen.

Diaconus, vel lector laicus, officium dirigens non surgit et, genibus flexis, supponens orationem pro venia designatam ad Matutinas.

Deinde Pax Domini offertur.

In absentia episcopi vel presbyteri, omnia antecedentia a diacono vel lectore laico dirigatur.

Cum Litania Paenitentiae adhibeatur in aliis temporibus, decet ut invitatio apta et psalmus paenitentialis antecedant.

Si Communio sequitur, officium cum Offertorio pergitur.

Praefatio de Quadragesima
Dominica de Passione:

Dominica in Palmis
Liturgia Palmarum

Si condicionibus permittitur, congregatio extra ecclesiam congregat, ut omnes ad ecclesiam in processione introeant.

Rami palmae vel aliae arboris vel fruticis, qui in processione laturi sunt, ad populum distribuantur ante officium, vel post orationem benedictionis.

Populo stante, sequens vel alia antiphona apta canitur vel dicitur

Benedictus Rex qui venit in nomine Domini:

Pax in caelo et gloria in excelsis.

Celebrans
   Oremus.

Clementer adiuva nos, Domine Deus salutis nostrae, ut introeamus ad contemplationem illorum actuum magnorum, per quos nobis vitam et immortalitatem dedisti; per Iesum Christum Dominum nostrum. Amen.

Diaconus vel alius designatus hic recitat unam lectionem ex sequentibus

In Anno A   Matt 21:1-11

In Anno B   Marc 11:1-11a

In Anno C   Luc 19:29-40

Deinde Celebrans benedictionem sequentem pronuntiat

                Dominus vobiscum.

Populus      Et cum spiritu tuo.

Celebrans   Gratias agamus Domino Deo nostro.

Populus      Dignum et iustum est.

Vere dignum et iustum est, aequum et salutare, nos te laudare, omnipotens Deus, propter actus caritatis quibus nos redemisti per Iesum Christum Filium tuum Dominum nostrum.

Qui hodie ad urbem sanctam Ierusalem in triumpho introiit, et Rex regum declaratus est ab illis qui vestimenta sua et palmites straverunt in via eius. Hi palmites fiant nobis signa victoriae eius, et concedas ut nos illos ferentes in nomine eius semper eum salutemus Regem nostrum, et sequamur in via tendente ad vitam aeternam; qui tecum vivit et regnat in gloria, in unitate Spiritus Sancti, Deus, nunc et in saecula. Amen.

Sequens vel alia antiphona apta canatur vel dicatur
Benedictus qui venit in nomine Domini.

Hosanna in excelsis.

Processio

Diaconus   Procedamus in pace.

Populus     In nomine Christi. Amen.

In processione, omnes in manibus palmites ferunt, et hymni apti, psalmi, vel antiphonae canantur, exempli gratia, hymnus “Gloria, laus, et honor” et Psalmus 118:19-29 “Aperte mihi portas iustitiae” [Vulgata 117:19-29].

Loco apto, processio consistat dum sequens vel alia Collecta apta dicitur

Omnipotens Deus, cuius dilectissimus Filius in gaudium non ascendit sed primum passus est, et in gloriam ante non introiit quam primum crucifixus est: Concede propitius ut nos, ambulantes in via crucis, eam vere inveniamus viam  vitae et pacis; per eundem Dominum nostrum Iesum Christum Filium tuum, qui tecum vivit et regnat in unitate Spiritus Sancti, Deus, per omnia saecula saeculorum. Amen.
In absentia et episcopi et presbyteri, officium antecedens a diacono vel lectore laico dirigatur.

Hoc die, in officiis praeter celebrationem principalem, partes aptae antecedentis adhibeantur.

Ad Eucharistiam

Si Liturgia Palmarum statim antecedit Eucharistiam, celebratio cum Salutatione et Collecta Diei incipitur.

Oremus.

Omnipotens sempiterne Deus, qui humano generi ad imitandum humilitatis exemplum, Salvatorem nostrum carnem assumere, et crucem subire fecisti, concede propitius, ut et patientiae ipsius habere documenta, et resurrectionis consortia mereamur; per eundem Iesum Christum Dominum nostrum, qui tecum vivit et regnat in unitate Spiritus Sancti, Deus, per omnia saecula saeculorum. Amen.
Lectio ex Vetere Testamento   Is 45:21-25,  vel Is 52:13-53:12

Psalmus   22:1-21, Deus, Deus meus,  vel 22:1-11 [Vulgata 21:1-23 vel 21:1-12]

Epistola   Phil 2:5-11

Evangelium Passionis annuntiatur in modo sequenti

Passio Domini nostri Iesu Christi secundum __________

Responsiones consuetae ante Evangelium et post omittuntur.

In Anno A    Matt 26:36-27:54(55-66)  vel 27:1-54(55-66)
In Anno B    Marc 14:32-15:39(40-47)  vel 15:1-39(40-47)
In Anno C    Luc 22:39-23:49(50-56)  vel 23:1-49(50-56)

Evangelium Passionis a laicis legatur vel canatur. Quaedam personae diversis lectoribus assignentur, congregatione turbam agente.

Congregatio considat in parte prima Passionis. Ad versum qui continet adventum ad Golgotham (Matt 27:33, Marc 15:22, Luc 23:33) omnes stant.

Si Liturgia Palmarum antecessit, Symbolum Nicaenum et Confessio Peccati ad hoc officium omittantur.

Praefatio de Sancta Cruce

Feria Quinta in Cena Domini

Eucharistia incipitur in modo consueto, cum Collecta sequenti, et Psalmo et Lectionibus

Omnipotens Pater, cuius dilectus Filius, in nocte ante passionem, Sacramentum sui Corporis et Sanguinis instituit: Concede propitius ut idem grate accipiamus in memoriam eius qui in his sacrosanctis mysteriis pignus aeterne vitae nobis donat; per eundem Dominum nostrum Iesum Christum Filium tuum, qui tecum vivit et regnat in unitate Spiritus Sancti, Deus, per omnia saecula saeculorum. Amen.
Lectio ex Vetere Testamento   Ex 12:1-14a

Psalmus   78:14-20, 23-25, Et deduxit eos in nube diei [Vulgata 77:14-20, 23-25]
Epistola   I Cor 11:23-26(27-32)

Evangelium   Io 13:1-15,  vel Luc 22:14-30

Si observatur, decet ut ritus pedum lavationis Evangelium homiliamque sequatur.

In ritu, antiphonae sequentes canantur aut dicantur, vel aliae aptae

Dominus Iesus, postquam cenavit cum discipulis suis, lavit pedes eorum, et ait illis: Scitis quid fecerim vobis, ego Dominus et Magister? Exemplum dedi vobis, ut et vos ita faciatis.

Pacem relinquo vobis, pacem meam do vobis: non quomodo mundus dat, ego do vobis.

Mandatum novum do vobis: ut diligatis invicem.

Pacem relinquo vobis, pacem meam do vobis: non quomodo mundus dat, ego do vobis.

In hoc cognoscent omnes, quia mei estis discipuli: si dilectionem habueritis ad invicem.

Pacem relinquo vobis, pacem meam do vobis: non quomodo mundus dat, ego do vobis.

Liturgia pergitur cum Orationibus Populi.

Si optatur ministrare Sanctam Communionem Feria Sexta in Parasceve ex Sacramento reservato, Sacramentum ad hoc consecratur in hac liturgia.

Praefatio Sanctae Crucis

Feria Sexta in Parasceve
Hoc die ministri in silentio introeunt.

Deinde omnes genuflectunt ad precationem secretum, post quam Celebrans surgit et liturgiam incipit cum Collecta Diei.

Statim ante Collectam, Celebrans dicat

             Benedictus Deus noster.

Populus   In saecula saeculorum. Amen.

Oremus.

Omnipotens Deus, familiam tuam quaesumus benigne respice, pro qua Dominus noster Iesus Christus non dubitavit tradi manibus nocentium, et crucis subire tormentum; qui tecum vivit et regnat cum Sancto Spiritu, in saecula saeculorum. Amen.
Lectio ex Vetere Testamento   Is 52:13-53:12,  vel Gen 22:1-18,  vel Sap 2:1,12-24

Psalmus   22:1-11(12-21), Deus, Deus meus,  vel 40:1-14, Expectans, expectavi,  vel 69:1-23, Salvum me fac 

[Vulgata 21:1-12(13-23), vel 39:1-14, vel 68:1-22]

Epistola   Heb 10:1-25

Evangelium Passionis annuntiatur in modo sequenti

Passio Domini nostri Iesu Christi secundem Ioannem.

Responsiones consuetae ante Evangelium et post Evangelium omittuntur.

Io 18:1-19:37  vel 19:1-37

Evangelium Passionis a laicis legatur vel canatur. Quaedam personae diversis lectoribus assignentur, congregatione turbam agente.

Congregatio considat in parte prima Passionis. Ad versum qui continet adventum ad Golgotham (Io 19:17) omnes stant.

Sermo sequitur.

Deinde hymnus canatur.

Orationes Sollemnes

Omnibus stantibus, Diaconus vel alius asiignatus populo dicit

Carissima Plebs Dei: Pater noster caelestis Filium suum in mundum misit, non ad mundum damnandum, sed ad mundum per illum salvandum; ut omnes in illum credentes ab imperio peccati mortisque liberentur, et cum illo vitae aeternae heredes fiant.

Oramus, igitur, pro omnibus secundum eorum necessitates.

In iussis sequentibus, petitiones sub quoque capite mutentur extentione vel omissione, si conveniat, per iudicium Celebrantis. Populus ad standum vel genuflexum dirigatur.

Oremus pro Ecclesia sancta Catholica Christi per totum orbem terrarum dispersa;

     Pro unitate eius in martyrio et ministerio

     Pro omnibus episcopis et aliis ministris

          et populo cui serviunt

     Pro N., Episcopo nostro, et omnibus huius dioecesis

     Pro omnibus Christianis in hac civitate

     Pro eis qui baptizabuntur (praesertim __________ )

Ut Deus Ecclesiam suam in fide confirmet, in caritate augeat, et in pace conservet.

Diaconus, vel Sacerdos, canat vel dicat   Flectamus genua. 

Silentium sequitur.

Deinde Diaconus, vel Sacerdos, canat vel dicat   Levate.

Omnipotens sempiterne Deus, cuius Spiritu totum corpus Ecclesiae sanctificatur et regitur: Exaudi nos pro universis ordinibus supplicantes, ut gratiae tuae munere, ab omnibus tibi gradibus fideliter serviatur; per Christum Dominum nostrum. Amen.
Oremus pro nationibus et populis in omnibus terris, et pro magistratibus eorum;

     Pro N., Presidente Civitatum Foederatarum

     Pro Congressu et Iudicio Supremo

     Pro Membris et Legatis Nationum Consociatarum

     Pro omnibus qui bono publico serviunt

Ut adiutorio Dei iustitiam et veritatem quaerant, et in pace concordiaque vivant.

Flectamus genua. Silentium. Levate.

Omnipotens Deus; excita, quaesumus, in omni corde veram dilectionem pacis, et eos qui consiliantur de rebus publicis orbis terrarum sapientia tua guberna; ut imperium tuum in tranquillitate augeatur, donec terra cum cognitione caritatis tuae repleatur; per Christum Dominum nostrum. Amen.

Oremus pro omnibus qui patiuntur et in corpore vel mente afflicti sunt;

     Pro esurientibus et tecto carentibus, desolatis et oppressis

     Pro infirmis, sauciis et debilibus

     Pro solitariis, timidis, et animo fractis

     Pro temptatis, dubitantibus, et desperantibus

     Pro dolentibus et orbis

     Pro captivis et incarceratis, et eis in periculo mortali

Ut Deus illis in misericordia sua succurrat et consolatur, et cognitionem caritatis suam concedat, et in nobis voluntatem ac patientiam ad necessitatibus illorum ministrandum excitet.

Flectamus genua. Silentium. Levate.

Clementissime Deus, consolatio omnium dolentium, virtus patientium: Clamor miserorum egentiumque ad te veniat, ut in omnibus afflictionibus misericordiam tuam praesentem cum eis inveniant; et concede nobis, quaesumus, virtutem ad illis serviendum propter eum qui pro nobis passus est, Iesum Christum Filium tuum Dominum nostrum. Amen.

Oremus pro omnibus qui Evangelium Christi non acceperunt;

     Pro eis qui verbum salvationis non audiverunt

     Pro eis qui fidem perdiderunt

     Pro eis qui peccato vel negligentia durati sunt

     Pro superbis et fastidiosis

     Pro inimicis crucis Christi et

          illis qui eius discipulos vexant

     Pro eis qui alios in nomine Christi vexaverunt

Ut Deus corda eorum veritati aperiat, et eos ad fidem et obedientiam adducat.

Flectamus genua. Silentium. Levate.

Misericors Deus, qui omnes terrae gentes fecisti animasque diligis: Miserere eis qui te non cognoscunt sicut in Filio tuo Iesu Christo revelatus es; Evangelium tuum cum gratia et virtute praedicetur eis qui non illud audiverunt; converte corda eorum qui illi resistunt; et reduc ad ovile tuum eos qui erraverunt; ut grex unus sit sub pastore uno, Iesu Christo Domino nostro. Amen.

Nos ipsos Deo nostro committamus, et oremus pro gratia vitae sanctae, ut, cum omnibus ex hoc mundo egressis et in pace Christi defunctis, et cum eis quorum fides Deo soli cognoscitur, introire in plenitudinem gaudii Domini nostri, et accipere coronam vitae in die resurrectionis, dignos habeamur.

Flectamus genua. Silentium. Levate.

Deus, incommutabilis virtus et lumen aeternum, respice propitius ad totius Ecclesiae sacramentum, et opus salutis humanae perpetuae dispositionis effectu tranquillius operare; totusque mundus experiatur et videat deiecta erigi, inveterata renovari et per ipsum Christum redire omnia in integrum, a quo sumpsere principium; qui vivit et regnat in saecula saeculorum. Amen.

Liturgia hic concludatur cum cantu hymni vel antiphonae, et Oratione Dominica, et oratione ultima in pagina 282 [Libri Precum Publicarum].

Si optetur, crux lignea in ecclesiam lata in conspectu populi ponatur.

Devotiones aptae sequantur, quae includant aliquas vel omnes sequentium, vel aliae antiphonae aptae. Si verba recitantur potius quam canuntur, congregatio recitat partes in italicis.

Antiphona 1

Crucem tuam adoramus, Domine,

et sanctam resurrectionem tuam laudamus et glorificamus;

ecce enim propter lignum

venit gaudium in universo mundo.

Deus misereatur nostri, et benedicat nobis,

illuminet vultum suum super nos, et misereatur nostri.

Ut cognoscamus in terra viam tuam,

in omnibus gentibus salutare tuum.

Confiteantur tibi populi, Deus;

confiteantur tibi populi omnes.

Crucem tuam adoramus, Domine,

et sanctam resurrectionem tuam laudamus et glorificamus;

ecce enim propter lignum

venit gaudium in universo mundo.

Antiphona 2

Adoramus te, Christe, et benedicimus tibi; 

quia per sanctam Crucem tuam redemisti mundi.

Si conmortui sumus et convivemus;

si sustinemus et conregnabimus.

Adoramus te, Christe, et benedicimus tibi; 

quia per sanctam Crucem tuam redemisti mundi.

Antiphona 3

Salvator mundi, salva nos,

qui per crucem et pretiosum sanguinem redemisti nos:

Adiuva nos, te rogamus, Domine.

Deinde hymnus, Pange, lingua, vel alius canitur ad gloriam crucis extollendam.

Liturgia hic concludatur cum Oratione Dominica et oratione ultima ad infra.

In absentia et episcopi et presbyteri, omnia antecedentia dirigantur a diacono vel laico.

In locis ubi Sancta Communio ministratur ex Sacramento reservato, ordo sequens observatur.

Confessio Peccati

Oratio Dominica

Communio

Liturgia concluditur cum oratione sequenti. Nulla benedictio vel dismissio additur.
Domine Iesu Christe, Fili Dei vivi, pone, quaesumus, passionem, crucem, et mortem tuam inter iudicium tuum et animas nostras, nunc et in hora mortis nostrae. Largiri digneris misericordiam et gratiam vivis; veniam requiemque defunctis; Ecclesiae tuae sanctae pacem concordiamque; et nobis peccatoribus vitam ac gloriam sempiternam; qui vivis et regnas, cum Deo Patre in unitate Spiritus Sancti, Deus, per omnia saecula saeculorum. Amen.

Sabbato Sancto
Hoc die nulla est celebratio Eucharistiae.

Si Liturgia Verbi est, Celebrans incipit cum Collecta Diei

Deus, Creator caeli et terrae: Concede ut sicut corpus crucifixum dilectissimi Filii tui in sepulchrum positus est, ita cum eo adventum tertiae diei exspectemus, et ad novitatem vitae resurgamus; per eundem Dominum nostrum Jesum Christum, qui tecum vivit et regnat, in unitate Spiritus Sancti, Deus, per omnia saecula saeculorum. Amen.
Lectio ex Vetere Testamento   Iob 14:1-4

Psalmus   130, De profundis,  vel 31:1-5, In te, Domine, speravi [Vulgata 129, vel 30:1-6]

Epistola   I Pet 4:1-8

Evangelium   Matt. 27:57-66,  vel Io. 19:38-42

Post Evangelium (et homiliam), pro Orationibus Populi, Antiphona “Media vita” (p. 492 Libri Precum Publicarum) canitur vel dicitur.

Officium concluditur cum Oratione Dominica et Gratia.

De Vigilia

Vigilia Magna, si observatur, Diei Paschae liturgia prima est, et tempore opportuno inter solis occasum Sabbati Sancti et solis ortum Paschae celebratur.

Liturgia consuete quattuor partibus constituitur, scilicet:

1.  Officium Lucis.

2.  Officium Lectionum.

3.  Initiatio Christiana, vel Renovatio Promissionum Baptismalium.

4.  Sancta Eucharistia cum Communione Paschali ministranda.

Omnes ministri ordinati praesentes, cum lectoribus laicis, cantoribus, et aliis, consuetos liturgicos participes agunt.

Episcopus, si praesens, celebrans principalis est, et ad Baptisma praesidet et Confirmationem ministrat, et plerumque sermonem praedicat.

Presbyteri praesentes recitationem Collectarum post Lectiones sortiuntur, et ad Baptisma Eucharistiamque adiuvant. In absentia episcopi, presbyter ad litugiam praesidet.

Diaconus iure Cereum Paschalem in eius locum fert, et Praeconium Paschale cantat. Similiter Diaconi ad Baptisma Eucharistiamque ex ordine suo audiuvant.

Laici recitant Lectiones Epistolamque, et in aliis modis adiuvant. Licet laicum ad Praeconium Paschale cantandum designare. Decet ut quisque Lectio a diverso lectore recitetur.

In absentia episcopi presbyterique, licet ut diaconus vel laicus in duabus partibus officii primis praesideat, in Renovatione Promissionum Baptismalium, et Ministerio Verbi Eucharistiae ad Vigiliam quod cum Orationibus Populi, Oratione Dominica, et Dimissione concluditur.

Licet quoque ut diaconus, si nullus sacerdos in promptu, ab episcopo mandatus, ad Baptisma publicum officiet; et Communionem Paschalem ex Sacramento antehac consecrato ministret.

Si Vigilia non celebratur, Officium Lucis tempore opportuno ante Liturgiam Diei Paschae persolvatur.
Vigilia Paschalis

Praeparatio Cerei Paschalis

In tenebris ignis accenditur; post quod Celebrans populum congregatum alloquitur his vel similibus verbis.

Fratres carissimi, hac sacratissima nocte, in quia Dominus noster Iesus Christus de morte transivit ad vitam, Ecclesia invitat filios dispersos per orbem terrarum, ut ad vigilandum et orandum conveniant. Si ita memoriam egerimus Paschatis Domini, audientes verbum et celebrantes mysteria eius, spem habebimus participandi triumphum eius de morte et vivendi cum ipso in Deo.

Celebrans orationem sequentem dicat

Oremus.

Deus, qui per Filium tuum claritatis tuae ignem fidelibus contulisti, novum hunc ignem sanctifica, et concede nobis, ita per haec festa paschalia caelestibus desideriis inflammari, ut ad perpetuae claritatis puris mentibus valeamus festa pertingere; per Iesum Christum Dominum nostrum. Amen.
De novo igne accenditur cereus paschalis. Deinde Diaconus (vel, ipso deficiente, Celebrans), cereum ferens, processionem ad cancellum praecedit, ter intermittens et canens vel dicens

             Lumen Christi.

Populus   Deo gratias.

Nunc omnes in congregatione candelas suas (si tales distributae sunt) accendunt de igne cerei paschalis. Aliae candelae et lucernae in ecclesia, eas super Altare exceptas, etiam accendantur.

Cereus paschalis ponitur super candelabrum paratum.

Diaconus, vel, eo deficiente, alius designatus, ad cereum annuntiat praeconium paschale (licet partes indicatas omittere).

Exsultet iam angelica turba caelorum:

exsultent divina mysteria:

et pro tanti Regis victoria tuba insonet salutaris.

Gaudeat et tellus tantis irradiata fulgoribus:

et, aeterni Regis splendore illustrata,

totius orbis se sentiat amisisse caliginem.

Laetetur et mater Ecclesia.

tanti luminis adornata fulgoribus:

et magnis populorum vocibus haec aula resultet.

Quapropter astantes vos, fratres carissimi,

ad tam miram huius sancti luminis claritatem,

una mecum, quaeso,

Dei omnipotentis misericordiam invocate,

ut, luminis sui claritatem infundens,

cerei huius laudem implere perficiat;

per Iesum Christum, Filium eius, Dominum nostrum,

qui vivit et regnat, cum eo in unitate Spiritus Sancti, Deus,

per omnia saecula saeculorum.  Amen.

               Dominus vobiscum.

Responsio   Et cum spiritu tuo.

Diaconus   Gratias agamus Domino Deo nostro.

Responsio   Dignum et iustum est.

Diaconus

Vere dignum et iustum est,

invisibilem Deum Patrem omnipotentem

Filiumque eius unigenitum,

Dominum nostrum Iesum Christum,

toto cordis ac mentis affectu et vocis ministerio personare.

Qui pro nobis aeterno Patri Adae debitum solvit,

et veteris piaculi cautionem pio cruore detersit.

Haec sunt enim festa paschalia,

in quibus verus ille Agnus occiditur,

cuius sanguine postes fidelium consecrantur.

Haec nox est,

in qua primum patres nostros, filios Israel

eductos de Aegypto,

Mare Rubrum sicco vestigo transire fecisti.

Haec nox est,

quae hodie per universum mundum in Christi credentes,

a vitiis saeculi et caligine peccatorum segregatos,

reddit gratiae, sociat sanctitati.

Haec nox est,

in qua, destructis vinculis mortis,

Christus ab inferis victor ascendit.

O mira circa nos tuae pietatis dignatio!

O inaestimabilis dilectio caritatis:

ut servum redimeres, Filium tradidisti!

Huius ergo sanctificatio noctis fugat scelera, culpas lavat:

et reddit innocentium lapsis et maestis laetitiam.

Fugat odia, concordiam parat et curvat imperia.

O vere beata nox,

in qua terrenis caelestia,

humanis divina iunguntur!

In huius igitur noctis gratia,

suscipe, sancte Pater, laudis huius sacrificium vespertinum,

quod tibi in hac cerei oblatione sollemni,

per ministrorum manus

de operibus apum, sacrosancta reddit Ecclesia.

Oramus ergo te, Domine,

ut cereus iste in honorem tui nominis consecratus,

ad noctis huius caliginem destruendam,

indeficiens perseveret.

Et in odorem suavitatis acceptus,

supernis luminaribus misceatur.

Flammas eius lucifer matutinus inveniat:

Ille, inquam, lucifer, qui nescit occasum:
Christus Filius tuus,

qui, regressus ab inferis, humano generi serenus illuxit,

et vivit et regnat in saecula saeculorum.  Amen.

Cereus paschalis consuete accenditur in omnibus officiis a Diei Paschae usque ad Diem Pentecostes.

Liturgia Verbi

Antequam incipiantur lectiones, Celebrans populum admonet, his vel similibus verbis.

Vigiliam sollemniter ingressi, fratres carissimi, quieto corde nunc verbum Dei audiamus. Meditemur, quomodo Deus populum suum elapsis temporibus salvum fecerit, et novissime nobis Filium suum miserit Redemptorem. Oremus, ut Deus noster hoc paschale salvationis opus ad plenam redemptionem perficiat.

De Creatione

Gen 1:1 – 2:2

Psalmus 33:1-11, Exultati, iusti,  vel Psalmus 36:5-10, Domine in caelo 

[Vulgata 32:1-11, vel 35:6-11]

Oremus.

Deus, qui humanae substantiae dignitatem mirabiliter condidisti, et mirabilius reformasti: Da nobis eius divinitatis esse consortes, qui humanitatis nostrae fieri dignatus est particeps, Iesus Christus, Filius tuus, Dominus noster. Amen.
De Diluvie

Gen 7:1-5, 11-18; 8:6-18; 9:8-13

Psalmus 46, Deus noster refugium [Vulgata 45]

Oremus.

Omnipotens Deus, qui in caelis signum foederis tui cum omni anima vivente posuisti: Concede nobis qui per aquam et Spiritum liberati sumus, ut sacrificium laudis tibi digne offeramus; per Christum Dominum nostrum. Amen.

De sacrificio Abrahae

Gen 22:1-18

Psalmus 33:12-22, Beata gens,  vel Psalmus 16, Conserva me, Domine [Vulgata 32: 12-22, vel 15]

Oremus.

Deus, Pater summe fidelium, qui promissionis tuae filios diffusa adoptionis gratia in toto terrarum orbe multiplicas, et per paschale sacramentum Abraham puerum tuum universarum, sicut iurasti, gentium efficis patrem, da populis tuis digne ad gratiam tuae vocationis intrare; per Christum Dominum nostrum. Amen.

De transitu Maris Rubri

Ex 14:10-15:1

Canticum 8, Cantemus Domino
Oremus.

Deus, qui primis temporibus impleta miracula novi testamenti luce reserasti, ut et Mare Rubrum forma sacri fontis exsisteret, et plebs a servitute liberata Christiani populi sacramenta praeferret, da, ut omnes gentes, Israelis privilegium merito fidei consecutae, Spiritus tui participatione regenerentur; per Christum Dominum nostrum. Amen.

De Praesentia Dei in Israel renovato

Is 4:2-6

Psalmus 122, Laetatus sum [Vulgata 121]

Oremus.

Deus, qui plebem tuam antiquam, columna nubis per diem et columna ignis per noctem, deduxisti: Concede nobis qui tibi servimus in terra, ut ad laetationem Ierusalem caelestis, ubi omnis lacrima abstergetur et sancti tui laudem tuam semper canunt, adducamur; per Christum Dominum nostrum. Amen.

De Salvatione omnibus libere oblata

Is 55:1-11

Canticum 9, Ecce, Deus,  vel Psalmus 42:1-7, Quemadmodum [Vulgata 41:1-6]

Oremus.

Deus, qui omnia virtute Verbi tui creasti, et terram Spiritu tuo renasti: Concede nunc eis qui te sitiunt aquam vitae, ut in regno tuo glorioso fructum multum ferant; per Christum Dominum nostrum. Amen.

De corde novo et spiritu novo

Ez 36:16-28

Psalmus 42:1-7, Quemadmodum [Vulgata 41:1-6],  vel Canticum 9, Ecce, Deus
Oremus.

Omnipotens sempiterne Deus, qui Paschale sacramentum in reconciliationis humanae foedere contulisti: da mentibus nostris; ut, quod professione celebramus, imitemur effectu; per Dominum nostrum Iesum Christum, qui tecum vivit et regnat in unitate Spiritus Sancti, Deus, per omnia saecula saeculorum. Amen.
De valle ossium siccorum

Ez 37:1-14

Psalmus 30, Exaltabo te, Domine,  vel Psalmus 143, Domine, exaudi [Vulgata 29, vel 142]

Oremus.

Omnipotens Deus, qui per Pascham Filii tui nos ex peccato in iustitiam et ex morte in vitam tulisti: Concede omnibus Spiritu Sancto consignatis voluntatem et virtutem ad te toti mundo declarandum; per Christum Dominum nostrum. Amen.

De congregatione plebis Dei

Zeph 3:12-20

Psalmus 98, Cantate Domino,  vel Psalmus 126, In convertendo [Vulgata 97, vel 125]

Oremus.

Deus, incommutabilis virtus et lumen aeternum, respice propitius ad totius Ecclesiae sacramentum, et opus salutis humanae perpetuae dispositionis effectu tranquillius operare; totusque mundus experiatur et videat deiecta erigi, inveterata renovari et per ipsum Christum redire omnia in integrum, a quo sumpsere principium; qui vivit et regnat in saecula saeculorum. Amen.

Homilia praedicetur post quamlibet Lectionem supra.

Sanctum Baptisma (a Praesentatione Candidatorum in pagina 301 [Libri Precum Publicarum] usque ad receptionem nuper baptizatorum) nunc vel post Evangelium ministretur, et Confirmatio.

In absentia Candidatorum pro Baptismate vel Confirmatione, populus a Celebrante ductus promissionem fidei baptismalis renovant.

Omnibus stantibus, Celebrans his vel similibus verbis fideles alloquatur.

Per Paschale mysterium, fratres carissimi, in Baptismo consepulti sumus cum Christo, ut cum eo in novitate vitae ambulemus. Quapropter, Quadragesimali observatione absoluta, Sancti Baptismatis promissiones renovemus, quibus olim Satanae et operibus eius abrenuntiavimus, et Deo in sancta Ecclesia Catholica servire promisimus.

Renovatio Promissionum Baptismalium

Celebrans   Abrenuntiatis peccato, ut in libertate filiorum Dei vivatis?

Omnes       Abrenuntio.

Celebrans   Renovatis Iesu Christo votum?

Omnes       Renovo.

Celebrans   Creditis in Deum Patrem?

Omnes       Credo in Deum Patrem omnipotentem, creatorem caeli et terrae.

Celebrans   Creditis in Iesum Christum, Filium Dei?

Omnes       Credo in Iesum Christum Filium eius unicum Dominum nostrum;

   Qui conceptus est de Spiritu Sancto, 

   natus ex Maria Virgine,

   passus sub Pontio Pilato,

   crucifixus, mortuus, et sepultus.

   Descendit ad inferos. 

   Tertia die resurrexit a mortuis.

   Ascendit ad caelos, 

   sedet ad dexteram Dei Patris omnipotentis. 

   Inde venturus est iudicare vivos et mortuos.

Celebrans   Creditis in Deum Spiritum Sanctum?

Omnes       Credo in Spiritum Sanctum,

   sanctam Ecclesiam catholicam,

   sanctorum communionem,

   remissionem peccatorem,

   carnis resurrectionem,

   et vitam aeternam. Amen.

Celebrans   Vultis perseverare in doctrina apostolorum et communione, in fractione 

panis, et in orationibus?

Omnes       Volo, Deo adiuvante.

Celebrans   Vultis perseverare in repugnante malo, et, quotiescunque in peccato caderitis, 

                 paenitentiam agetis, et Domino redietis?

Omnes       Volo, Deo adiuvante.

Celebrans   Vultis annuntiare, verbo et opere, Evangelium Dei in Christo?

Omnes       Volo, Deo adiuvante.

Celebrans   Vultis quaerere Christum in omnibus hominibus, proximum tuum sicut 

                 vosipsos diligentes?

Omnes       Volo, Deo adiuvante.

Celebrans   Vultis sequi iustitiam et pacem inter omnes gentes, et verebimini dignitatem 

                 cuiusque hominis?

Omnes       Volo, Deo adiuvante.

Celebrans sic concludit

Et Deus omnipotens, Pater Domini nostri Iesu Christi, qui nos regeneravit ex aqua et Spiritu Sancto, quique nobis dedit remissionem peccatorem, ipse nos custodiat gratia sua, in Christo Iesu Domino nostro, in vitam aeternam. Amen.

Liturgia Eucharistica

Candelae ad Altare nunc accendantur de igne cerei paschalis.

Deinde unum ex canticis sequentibus canitur. Statim ante canticum Celebrans populo dicat

             Alleluia. Christus surrexit.

Populus   Surrexit Dominus vere. Alleluia.

Cantica

Gloria in excelsis

Te Deum laudamus

Pascha nostrum

Deinde Celebrans populo dicit
               Dominus vobiscum.

Populus      Et cum spiritu tuo.

Celebrans   Oremus.

Celebrans dicit unam ex Collectis sequentibus.
Deus, qui pro nostra redemptione unigenitum Filium tuum crucis patibulum subire voluisti, et per gloriosam eius resurrectionem nos a potentia inimici liberasti: Praesta ut quotidie sic peccato moriamur, ut possimus in aeternum cum eo vivere, et perfrui gloria resurrectionis ipsius; per eundem Dominum nostrum Iesum Christum Filum tuum, qui tecum vivit et regnat in unitate Spiritus Sancti, Deus, per omnia saecula saeculorum. Amen.
vel
Deus, qui hanc sacratissimam noctem gloria Dominicae Resurrectionis illustras: Excita in Ecclesia tua adoptionis spiritum, quem in Baptismate nobis dedisti; ut corpore et mente renovati, puram tibi exhibeant servitutem; per Dominum nostrum Iesum Christum, qui tecum vivit et regnat in unitate Spiritus Sancti, Deus, per omnia saecula saeculorum. Amen.
Epistola   Rom. 6: 3-11

“Alleluia” canatur et iteretur.

Psalmus 114, In exitu Israel [Vulgata 113], canatur, vel alius psalmus aptus, vel hymnus.

Evangelium   Matt. 28: 1-10
Si sermo non antehac praedicatus est, nec homilia, hic sequitur.

Symbolum Nicaenum non dicitur in hac liturgia.

Sanctum Baptisma, Confirmatio, vel Renovatio Promissionum Baptismalium hic faciatur.

Celebratio pergitur cum Orationibus Populi.

Praefatio de Pascha

